Bæjarráð  Hveragerðisbæjar


Fundargerð 496. fundar


Ár 2009, fimmtudaginn 2. apríl  kl. 8:00 kom bæjarráð saman til fundar á skrifstofu bæjarins.

Mættir voru: Guðmundur Þór Guðjónsson, Aldís Hafsteinsdóttir í forföllum Eyþórs H. Ólafssonar og Róbert Hlöðversson.
Ennfremur sat fundinn Helga Kristjánsdóttir, skrifstofustjóri sem ritaði fundargerð í tölvu.

Guðmundur Þór Guðjónsson, varaformaður, setti fund og stjórnaði.  
Leitaði hann eftir athugasemdum við fundarboð en engar komu fram.

Eftirfarandi fært til bókar:   
1. Bréf sem borist hafa frá:
1.1. 
Samgönguráðuneytinu frá 13. mars 2009.


Í bréfinu er óskað eftir umsögn Hveragerðisbæjar um sameiningu atvinnusvæða leigubifreiðastjóra í Árborg, Flóahreppi og í Hveragerði.

Bæjarráð gerir ekki athugasemdir við að atvinnusvæði leigubifreiðastjóra í Árborg, Hveragerði og Flóahreppi verði sameinuð í samræmi við þá beiðni sem fyrir liggur. 
 
1.2. Héraðssambandinu Skarphéðni frá 19. mars 2009.

Með bréfinu eru kynntar samþykktir sem beint var til sveitarstjórna á sambandssvæði HSK sem samþykktar voru á héraðsþingi HSK.
Lagt fram til kynningar.
1.3. Nordjobb frá 22. mars 2009.

Í bréfinu óskar Nordjobb eftir að Hveragerðisbær ráði nordjobbara til starfa sumarið 2009.
Bæjarráð samþykkir að bjóða tveimur Nordjobburum vinnu verði eftir því sótt. 
1.4. Lögfræðiþjónustunni frá 23. mars 2009.
Í bréfinu sem ritað er fyrir hönd ábúenda á jörðinni Friðarstöðum í Hveragerðisbæ er rætt um fyrirhugaða uppbyggingu á Friðarstöðum og áskorun skipulags- og byggingarfulltrúa um úrbætur vegna húsakost á lóðinni.  
Bæjarráð samþykkir eftirfarandi bókun:

Erindi bréfritara er í lögformlegum farvegi Úrskurðarnefndar skipulags- og byggingamála og er niðurstöðu vonandi að vænta fljótlega.  Varðandi kröfu bréfritara um afturköllun á áskorun byggingarfulltrúa um úrbætur á lóð þá er ljóst að ábúendur Friðarstaða verða eins og aðrir að ganga snyrtilega um lóð sína og sjá til þess að hætta stafi ekki af mannvirkjum enda eru eigendur bótaskyldir verði slys af völdum þeirra.  Fjölmargir hafa í gegnum tíðina fengið sambærilegar áskoranir og því er bréf þetta ekki einsdæmi í Hveragerði.
1.5. Kristínu Gunnarsdóttur frá 24. mars 2009.

Í bréfinu lýsir Kristín Gunnarsdóttir yfir óánægju sinni með afgreiðslu bæjarráðs á bréfi sínu frá 5. mars s.l.

Bæjarstjóra falin áframhaldandi vinnsla málsins.
1.6. 
Brunamálastofnun frá 16. mars 2009.


Í bréfinu er rætt um búsetu í atvinnuhúsnæði. 

Vísað til skipulags- og byggingarfulltrúa.
1.7. St. Georgsgildinu í Hveragerði frá 19. mars 2009.


Í bréfinu er óskað eftir styrk frá bænum til að sækja Landsgildisþing á Akureyri í byrjun maí.

Bæjarráð sér sér ekki fært að verða við erindinu.
1.8. Saman hópnum frá 30. mars 2009.

Í bréfinu hvetur Saman-hópurinn sveitarfélög sem þurfa að forgangsraða verkefnum vegna efnahagsástandsins að hafa í huga mikilvægi menntunar, frístundar og forvarna fyrir félagslega virkni barna og unglinga. 

Lagt fram til kynningar.
2. Fjárhagsleg málefni.

2.1. 
Endurnýjun hitaveitu í Heiðmörk og Þelamörk.
Lögð fram bréfaskipti milli OR og Skipulags- og byggingarfulltrúa vegna kostnaðarhlutdeildar Hveragerðisbæjar í endurnýjun hitaveitu í Heiðmörk og Þelamörk og breytingar á aðveituæð í Heiðarbrún.
Bæjarráð lýsir yfir fullum stuðningi við þau sjónarmið sem fram koma í bréfi skipulags- og byggingafulltrúa.
2.2. Drög að samkomulagi um sölu á Hverahlíð 24.
Lögð fram drög að samkomulagi við Dvalar- og hjúkrunarheimilið Grund um  sölu á Hverahlíð 24. Einnig lögð fram drög af samningi um rekstur dagdvalar fyrir aldraða í húsnæðinu.
Meirihluti bæjarráð leggur til að samkomulagið ásamt samningnum um rekstur dagdvalar í húsnæðinu verði samþykkt.  Samkomulagið byggir á ákvæðum samkomulags um kauprétt Grundar á umræddu húsi dags. 1. desember 1999 en í samkomulaginu er kveðið á um forsendur verðútreiknings vegna eignarinnar.  Í peningum er greitt 20,5 mkr en ennfremur tekur Ás yfir rekstur dagdvalar í 5 ár án framlags frá Hveragerðisbæ.
Dvalarheimilið Ás mun innrétta Hverahlíð 24 og reka þar hvíldarinnlögn fyrir sjúka og aldraða ásamt því að rekstur dagdvalar mun flytjast úr Lækjarbrún 9 í Hverahlíð 24 þann 1.ágúst og verða rekin af Dvalarheimilinu Ási í nánum tengslum við aðra þjónustu sem þar er í dag.  Bæjarráð leggur áherslu á að núverandi starfsmönnum dagdvalar verði boðin störf á nýjum stað en með breytingunni munu verða til 5-7 ný störf í Hveragerði.  
Róbert Hlöðversson lagði fram eftirfarandi bókun:
Í drögum að samkomulagi vegna kaupa Dvalar-og hjúkrunarheimilisins Grundar á húsnæðinu Hverahlíð 24 (gömlu bæjarskrifstofurnar) kemur fram að samkvæmt kaupréttarsamningi dags. 1. des. 1999 eigi kaupandi að greiða 101 þús. pr. m. Í samkomulaginu er gert ráð fyrir 13% afslætti á þetta verð og því greiði kaupandi einungis  87.000 kr/m. Til samanburðar greiddi bæjarfélagið nýlega 115.000 kr/m fyrir gamla mjólkurbúið að Breiðumörk 26, en þau kaup þóttu einstaklega hagstæð fyrir Hveragerðisbæ að mati bæjarstjóra. Einnig ber að geta þess að meðalsöluverð sérbýlis í Hveragerði er rúmlega 155.000 kr/m í dag. 

Umrætt húsnæði er 300 m og því ætti kaupandi að greiða 26,2 milljónir króna fyrir eignina m.v. þetta lága fermetraverð. Endanlegt kaupverð verðu þó einungis 20,5 milljónir króna því Hveragerðisbær lætur endurgjaldslaust að hendi 65 m af eigninni, sem greiðslu fyrir kostnað vegna dagdvalar eldri borgara næstu 5 árin, sem Dvalarheimilið Ás mun taka að sér að reka samkvæmt sérstökum samningi. 

Undirritaður telur að hér sé um óásættanleg vinnubrögð að ræða og krefst þess að gengið verði til samninga við Grund samkvæmt ákvæðum kaupréttarsamningsins og eignin seld á 30 milljónir króna.  Samið verði um dagvistunarmál aldraðra sérstaklega og þá í náinni samvinnu við Félag eldri borgara. Það að bærinn ætli að greiða kostnað vegna dagdvalar með hluta fasteignarinnar hlýtur að vera lögleysa og því er óskað eftir lögfræðiáliti á samkomulaginu. 

Umræddur kaupréttarsamningur, sem gerður var af meirihluta sjálfstæðisflokks í bæjarstjórn 1999, er búinn að kosta bæjarfélagið gríðarlega fjármuni. Bærinn hefur haft litlar sem engar tekjur af húsnæðinu síðan bæjarskrifstofurnar fluttu þaðan 2004.  Auk þess kom kaupréttarsamningurinn í veg fyrir að hægt væri að selja eignina þegar söluverðmæti hennar var hátt. Ekki er óvarlegt að ætla að 60 milljónir hefðu fengist fyrir eignina á þeim tíma. Í þessu ljósi er með ólíkindum að sjálfstæðismenn ætli að selja eignina á mun lægra verði en kaupréttarsamningurinn gerir ráð fyrir.

Róbert Hlöðversson
Kl. 9:15 var gert fundarhlé. 

Kl. 9:40 hélt fundur áfram. 

Meirihluti bæjarráðs lagði fram eftirfarandi bókun:

Við undirrituð teljum að hér sé um afar gott samkomulag að ræða enda er með því tryggt að rekstur dagdvalar verði miklu hagstæðari fyrir bæjarfélagið en hingað til hefur verið.  Í fjárhagsáætlun ársins 2009 er gert ráð fyrir að dagdvöl kosti Hveragerðisbæ 5,5 mkr en með samningnum verður dagdvölin rekin af Dvalarheimilinu Ási sem fær greitt fyrir þá þjónustu á fimm árum rétt tæpar 6 milljónir króna.  Heildarsparnaður bæjarfélagsins á samningstímanum er því að lágmarki 20 mkr.   Auk þess er rétt að geta þess að dagdvölin verður rekin í nánum tengslum við Hjúkrunarheimilið Ás og tilvonandi hvíldarinnlögn aldraðra og má því færa sannfærandi rök fyrir því að hag skjólstæðinga dagdvalar verði  betur borgið með þessu nýja fyrirkomulagi. 
Hvað varðar aðdróttanir um lögleysu þá er rétt að benda bæjarfulltrúanum á að enn sem komið er ríkir sem betur fer samningsfrelsi á Íslandi og því er heimilt að semja um allt það sem ekki er andstætt lögum eða brot gegn almennu siðferði.  Hvorugt er til staðar hér en ef bæjarfulltrúinn gæti bent á lagagrein sem verið er að brjóta væri það ágætt. 

Hvað varðar söluandvirði hússins þá er samanburður við nýleg kaup bæjarfélagsins á Mjólkurbúinu óeðlilegur þar sem þar var um að ræða hús í fullum notum bæjarins sem var nýlega innréttað með þá hina sömu notkun í huga.  Aftur á móti hefur gamla bæjarskrifstofan ekki verið í notkun frá því fyrrverandi meirihluti A-listans ákvað að semja um leigu á húsnæði í Sunnumörk til 25 ára. Notkunarleysið hefur sett sitt mark á eignina sem sárlega þarfnast nú viðhalds.  Leigusamningur um bæjarskriftofur í Sunnumörk er óuppsegjanlegur og kostar hann bæjarbúa tugi milljóna á ári.   Ennfremur  er rétt að minna bæjarfulltrúann á samninga sem gerðir voru í tíð vinstri manna og fjallað var um undir lið 1.5 hér að framan.  Öllu tali um lélega samningagerð er því vísað til föðurhúsanna en við teljum um leið rétt að bæjarfulltrúar einbeiti sér að þeim verkefnum sem brýnni eru í dag en að rífast um samningshæfni bæjarfulltrúa fyrri tíma. 

Guðmundur Þór Guðjónsson
Aldís Hafsteinsdóttir

Tillagna meirihlutans borin upp og samþykkt með tveimur atkvæðum meirihlutans, minnihlutinn á móti. 
3. Tæknileg málefni.

3.1. Umsögn um leyfi til reksturs veitingastaðar í flokki I frá  Al Bakstri, Sunnumörk 2.
Óskað er eftir umsögn Hveragerðisbæjar vegna umsóknar Al Baksturs ehf. um nýtt leyfi til reksturs veitingastaðar - samkomusalar í flokki I í Sunnumörk 2.

Bæjarráð gerir ekki athugasemdir varðandi umsóknina. Bæði opnunartími og staðsetning staðarins eru innan þeirra marka sem reglur og skipulag sveitarfélagsins kveða á um.
3.2. Tjón á fráveitulögnum í Hveragerði.
Lögð fram fundargerð frá fundi með matsmönnum Viðlagatryggingar vegna tjóns á fráveitulögnum í Hveragerði.
Bæjarráð samþykkir að fráveitulagnir Hveragerðisbæjar verði myndaðar og hreinsaðar í samræmi við tillögur sem fram koma í fundargerð vegna tjóns á fráveitulögnum í Hveragerði dags. 26. mars 2009.
3.3. Umsókn um stöðuleyfi fyrir smáhýsi á tjaldsvæðinu.
Lögð fram umsókn frá Þór Ólafi Hammer Ólafssyni þar sem hann óskar eftir leyfi til að setja niður 15 fm færanlegt timburhús á tjaldsvæðið.
Bæjarráð samþykkir erindið með tilvísan í samþykkt um smáhýsi í Hveragerði en veitir undanþágu frá reglunum hvað varðar stærð þar sem húsið er staðsett á tjaldsvæði en ekki íbúðalóð.  Því heimilar bæjarráð staðsetningu hússins til eins árs eða jafngildi þess tíma sem bréfritari hefur tjaldsvæðið á leigu.  Að leigutíma loknum verður húsið fjarlægt á  kostnað bréfritara og öll ummerki eftir það afmáð af svæðinu.

3.4. Ósk um áframhaldandi stöðuleyfi á aðstöðuhúsi fyrir veiðimenn í Varmá og Þorleifslæk.
Stangveiðifélag Reykjavíkur óskar eftir áframhaldandi stöðuleyfi fyrir aðstöðuhús fyrir veiðimenn í Varmá og Þorleifslæk. Húsið er staðsett á landi í eigu Hveragerðisbæjar.
Bæjarráð samþykkir fyrir sitt leyti að umrætt hús fái að standa á eignarlandi bæjarins til loka ársins 2012. 
3.5. Bókun bæjarráðs vegna fundar með samgönguráðherra.
Bæjarráð fagnar þeim mikilvæga áfanga sem nú er í höfn varðandi vegbætur á Suðurlandsvegi þar sem ákveðið hefur verið að bjóða út fyrsta áfanga tvöföldunar vegarins.   Bæjarráð gleðst heilshugar yfir því að skriður er nú kominn á þetta mikilvæga mál og væntir þess að þessi fyrsti áfangi verði einungis upphafið að hraðri uppbyggingu vegarins milli Reykjavíkur og Selfoss.  Mikilvægt er að verkið verði boðið út eins fljótt og auðið er til að framkvæmdir geti hafist hið fyrsta. 
4. Fundargerðir til kynningar.

4.1. Stjórnar SASS frá 19. mars 2009.
4.2. Heilbrigðisnefndar Suðurlands frá 17. mars 2009.
Fundargerð upp lesin og samþykkt. 

Fleira ekki gert og fundi slitið kl. 10:20

Guðmundur Þór Guðjónsson, (sign.)

Aldís Hafsteinsdóttir, (sign.) 


Róbert Hlöðversson,  (sign.)


Helga Kristjánsdóttir, (sign).

